
Gita Shankaram

గీతశఙ్కరమ్

(అనన్తనారాయణనామధేయపఞ్చరత్నకవికృతమ్)

శ్రీః  ।
శ్రీగణేశాయ  నమః ।
ప్రారీప్సితస్య  గ్రన్థస్య   నిర్విఘ్నేన సమాప్తయే ।
మఙ్గలాయతనం  శమ్భుం వన్దే వాగీశ్వరం హరిమ్ ॥ ౧॥

॥ ౧.మాళవిరాగేణ గీయతే ॥
శమిత జగత్రితయే  త్వయి మాయాలీనా
గర్భగతా ఖిల జగదతిదీనా ।
నిర్మలనిగమవేద్య జయ దేవ విభో ॥ ౧
త్వయి సతి సృష్టిపరే  భగవతి
సా మాయా విక్షిపతీశ జగత్త్రయ  కాయా । (నిర్మల)౨
ప్రవిశతి  వేదనిధే భవతి జగత్యధునా ।
చేతనతా యది భవతా విభునా ॥ (నిర్మల) ౩
మాయిక వపుషి శుభే విశసి యదీశ్వరతా ।
కలుషిత వపుషి తు తే మానుషతా ॥ (నిర్మల) ౪
తిర్యక్ జన్తు కులే జీవతాముపయాసి
తటిదివ జలదే లీనతాంయాసి ॥ (నిర్మల)౫
విధిముఖ విబుధగణే తవ మహిమా ।
బహుధా త్వయి సతి నివసతి లసతి చ వసుధా ॥ (నిర్మల)౬
జగతి తు భేదమితేతరతమతా ।
విశదాతనుతే తాం సా విభిదాపశదా ॥ (నిర్మల) ౭
పావయ పరమకవే పఞ్చరత్నవచనమ్ ।
మణిమివ విమలం కనకం కాచమ్ ॥౮
నిర్మల నిగమాగమవేద్య జయజయ దేవ విభో ।

1



గీతశఙ్కరమ్

జగజ్జన్మాదికార్యస్య  కారణం వస్తు శాశ్వతమ్ ।
సఙ్కీర్త్య సగుణం రూపం తస్యైవ  ప్రతిపాధతే  ॥

॥౨. భైరవీరాగేణ  గీయతే ॥
దనుకులమానవిభఞ్జన  బుధరఞ్జన  ।
జగదానన్దన  భానజయజగదేకవిభో ॥ ౧
చిన్తామణికృత మణ్డన  పురఖణ్డన  ।
ప్రణతజనోన్నతిదాన  ॥ (జయ)౨
చన్ద్రకలాధర  శఙ్కరఽభయఙ్కర ।
నయనానలహతమార ॥ (జయ) ౩
శశధర దినకర లోచన భవమోచన ।
భక్తజనోదితగాన ॥ (జయ) ౪
కమలభవనుతపదకమలకలిత ।
సకలశారదనీరదధవల ॥ (జయ)౫
గిరిజాకుచ గిరిచన్దన  !

గుహనన్దజనతారాధితచరణ  ॥ (జయ)౬
భూరిభుజఙ్గమభూషణ  గతదూషణ ।
అగణితముక్తాభరణ ॥ (జయ) ౭
పఞ్చరత్నవచవచన గేయ ఉచిత దేయ ।
మునిజనమానసధేయ ॥ (జయజగదేకవిభో)౮
పాణిగ్రహణ  మాఙ్గల్యం  ప్రస్తుత్య  శివయోర్ద్వయోః  ।
భావికార్యాయ మన్దన  ప్రాదుర్భావః  ప్రసజ్యతే  ॥
అకాలకృత సన్నాహమాకలయ్య మనోభవమ్ ।
చిన్తయన్పరమాత్మానం ప్రాహేదం  నన్దికేశ్వరః  ॥

॥ ౩. వసన్తరాగేణ గీయతే ॥
అవిహిత దోహల మృదుల మనోహర సురభిళబహుల తమాలే ।
ద్విజకుల కలకలమిలితశుకారవపూరితబహువిధ సాలే ॥
స్మరమవలోకయ సమయోయన్తే ।
సహచరధర్మా బహవో విపి మనే తేన వినా న వలన్తే ॥ ౧

గీతశఙ్కరమ్

మధుకరకలరవమిలన ఝరీకృత కూజితకోకిల జాలే ।
కురవకకుసుమపరాగకరంవితమలయసమీరణబాలే ॥ (స్మరమవ)౨
వికసిత కైతకదలమిషసుమశరతర్జన   పథిక సమాజే ।
ద్రుత  కనకాకృతి కుడ్మలసన్తతిగుఛనిరన్తర రాజే ॥ (స్మరభవ) ౩
లలిత రసాల విశాల సుమఙ్కుర జాలమనోభవబాణే ।
సఙ్కుచదమ్బుజనికరనిశానకవర్తులదలమిషశాణే ॥ (స్మరభవ) ౪
అవిరతవిసృమర సౌరభ మేదురమల్లిమతల్లి  వికాశే !

ముక్తాఫలనిభ ముకుల విరాజిత వాసన్తీకృత వాలే ॥ (స్మరభవ)౫
శుకతుణ్డాకృతి  సుమనో భాసిత కింశుకపాటలితాశే ।
కుఙ్కుమ సుమర సయోజితసితపటశోణాశోకహుతాశే ॥ (స్మరభవ)౬
వివిధవిహఙ్గమపక్షవిధూనన  జనితపరాగపయోదే ।
అనవసరాగత మనసిజ సహచర సౌరభసమయ వినోదే ॥ (స్మరభవ) ౭
ప్రసవాకర  వనవర్ణన  పరపద పఞ్చరత్న కవిర్గీయతే  ।
తవ కరూణాకర హిమగిరిదుహితుశ్చన్ద్ర  కలాకరశీతే ॥౮
స్మరమవలోకయ సమయోయన్తే
సహచర ధర్మా బహవో విపినే తేన వినా న వలన్తే ॥

॥ ౪.రామక్రియారాగేణ  గీయతే ॥
మలయానిల రథకీరతురఙ్గమకూజితకోకిలశాలీ  ।
మధుకరసజ్జితపుష్యశరాసనయోజితసుమనోమాలీ  ॥
మదనో రతిమవలోకయతే ।
రతిరపి మదనమవలోకయతే ॥ ౧
భువన విమోహన పరాగపిఞ్చరశరపూర్ణేషుధి  ధారీ ।
నానామణిగణవిచిత్ర కోమలముక్తాఫలమయ హారీ ॥ (మదనో)౨
రతిముఖసరాఞ్జచుమ్బన  లోలుపచిత్తతయాయతమానమ్ ।
మోహవశేన ముహుర్ముహురున్మదమఙ్గజమద్భుతగానమ్  ॥ (మదనీ) ౩
పథిశుకమధుకరముఖరమనోహరలలితరసాలవిశాలే ।
పథికవధూజనభావవిదారణకుసుమశరావృతశాలే ॥ (మదనో) ౪
అభిముఖరతికుచకలశయుగోపరివిలిఖన్పత్రగమాఙ్తే  ।
నీలోత్పల నవమల్లీపఙ్కజచూతాశోకవనాన్తే  ॥ (మదనో)౫
కఠినస్తనభరజఘనోదఞ్చిత పులకాలఙ్కృతకాయా ।

పథి పరిరభ్య విహృష్య పునః పరిహాసరుచిశ్రితమాయా  ॥ (మదనో)౬
హరిహర విధిముఖ నిఖిల సురాసురమానస భేదనకారీ ।
ధృతతూణీరశరాసనమాధవమగ్రేకృత్య  విహారీ ॥ (మదనో) ౭
పఞ్చరత్నకవికల్పితమన్మథయానకథామృతపానమ్ ।
భవతు భవానీపశుపతిఘటనాసాధానమధిగతగానమ్ ॥౮
మదనో రతిమవలోకయతే రతిరపి మదనమవలోకయతే ।
శుశ్రూషయా  తోషయన్తీ శఙ్కరం తపసి స్థితమ్  ।
గృహం గతాపి సా గౌరీ మనస్సమ్బోధ్య భాషతే ॥

॥ ౫. దేవగాన్ధారిరాగః  ॥
శమ్బరవైరివినాభవనోదితనయనహుతాశనఫాలమ్  ।
భౌతికసమ్ప్లవసమయసముజ్వలదాయసభావిత  ఫాలమ్ ॥ ౧
ధ్యానే రతమివ హరమవికారమ్ ।
స్మర మమ మానసశమితవికారమ్ ॥ ౧
సరసిజకేసరసోదరభాసురసాన్ద్రజటాభరకాన్తమ్  ।
అమ్బుజకైరవబన్ధువిలోచనమద్వయమనిశం   భాన్తమ్ ॥ (ధ్యానే)౨
శఙ్ఖస్ఫటిక  శశాఙ్క సుధారస దుగ్ధ సమాకృతి భాగమ్ ।
నిటిలనిశాకరసమభాగోపరికల్పితతత్పర భాగమ్ ॥ (ధ్యానే) ౩
సమయవిజృమ్భితకువలయదలచయశోభాజిత్వరవామమ్ ।
అనవసరాగతపికశుకమలయసమీరణసంహృతకామమ్ ॥ (ధ్యానే) ౪
మునితనయావన సమయోదఞ్చితపాదతలాహతకాలమ్ ।
అభిచరణాధ్వరహుతవహ సమ్భవఘోరారవమృగపాలమ్ ॥ (ధ్యానే)౫
చిన్ముద్రాజపమాలాలఙ్కృతకరయుగల  ఘృతపాశమ్ ।
మకుటతటస్ఫురదిన్దుశకలగలదమృతాసేచనకాసమ్  ॥ (ధ్యానే)౬
మదనమనోహరవదనసరోరుహఞ్చితశశధరబిమ్బమ్ ।
కున్దప్రతిభటదన్తద్వితియుగదన్తచ్ఛదజిత   బిమ్బమ్ ॥ (ధ్యానే) ౭
పఞ్చరత్నకవికల్పితగుణగణ చిన్తామణిమయమాలా ।
శమయతు దురితం కలయతు కామం కలుషితకల్పకసాలా ॥౮
ధ్యానే రతమివ హరమవికారమ్ ।
స్మరసమమానస శమితవికారమ్ ॥

॥౬.కామ్బ్దిరాగేణ  గీయతే ॥
సఞ్జాతపాణిగ్రహణం   శఙ్కరం శశిభూషణమ్ ।
ఉదాసితారం మన్వానా భవానీ ప్రాహ  తాం సఖీమ్ ॥
అథ సవిధాగమతత్పరయాహితచిన్తాసన్తతిజాలమ్  ।
మదనోజ్జీవన  కోమలయాలఘుపాదతలాహతకాలమ్ ॥
మన్దాక్షోదయవినమ్రయా   పరిపశ్యన్తం పరాభావమ్ ।
పరికర పరిజనజనితభియాబుధసంసారద్రుమదావమ్  ॥ (రతయే)౨
కథయామపి కేలిగృహం గతముని భావిత చిన్మయకాయమ్ ।
పర్యఙ్కస్థలసఙ్కతయా  న తు శమితవికారమమాయమ్ ॥ (రతయే) ౩
శయ్యనీయోపరి విలగ్నయాఖిల జగతాం కారణమేకమ్ ।
అర్ధాఙ్గీకృత   శరీరయాత్మని విశ్వోత్పాదనిసేకమ్ ॥ (రతయే) ౪
వివిధవిమోహనరఞ్జనయా  పరికల్పితభేద వికారమ్ ।
కామకలారచనోత్సుకయానిటిలేక్షణనిర్జితమారమ్  ॥ (రతయే)౫
కుసుమపరిష్కృతకున్తలయా నను భువనభయఙ్కరవేషమ్ ।
వివిధమనోరథకాతరయా నిజవపుషా నిర్జితశేషమ్  ॥ (రతయే)౬
నీల వలాహకమేచకయా చిరనిస్తోయామ్బుదభాసమ్ ।
రతిరణితోజ్వలమేఖలయా సురపురదహనోచితహాసమ్ ॥ (రతయే) ౭
పరిణతమనుతనుభావితయాదిమ పఞ్చరత్నముఖభాతమ్ ।
హిమమయకులగిరికన్యకయా భువి కృతినామస్త్వదాతమ్ ॥౮
రతయే జనితమదన శరీరం
కథయ కథాం సఖి రహసి మయా సహ రమయసి తాదృశశీలమ్ ॥

॥ ౭.భూపాలరాగేణ గీయతే ॥
దృశ్యమానస్య జగతో మిథ్యాత్వప్రతిపత్తయే  ।
శ్రుత్యర్థం   గేయరూపేణ విశదీ కురుతే కవిః ॥
దృశ్యరూపమిదం త్వయీశ్వర కల్పితం కలయామి ।
సత్య చిద్వనమద్వయం తవ రూపమిత్యపియామి ॥
శివశివేతరతయా కథమిదం కలయేహమ్ ।
శివశివశివేతరతయా ॥ (శివశివ) ౧
కల్పితం జగద్తదద్వయశుక్తిరూప్యవదేవ ।

సత్వహీనతయా పృథడ్న తథా విభాతి స దేవ ॥ (శివశివ)౨
ఏకమేవ సదన్తరం నహి నాన్తరత్వయి భాతి ।
తేన మాయికమేతదీశ్వర భానమేవ పునాతి ॥ (శివశివ) ౩
యస్య చాత్మతయా విభాసి న తస్య సాక్ష్యపదేశ ।
తస్య సాక్షితయా విభాసి జగత్త్రయం  పరమేశ ॥ (శివశివ) ౪
ఆత్మతత్వమర్తృరూపమవైతి  సమ్ప్రతి యోఽపి ।
ముక్తరూపతయా తదా సుఖరూప ఏవ స కోఽపి ॥ (శివశివ)౫
తస్య విశ్వమిదం విభాతి పృథక్తయాత్మని నైవ  !

సద్విలక్షణతా యథాస్య తథా సతోఽపి తథైవ  ॥ (శివశివ)౬
వ్యావహారికసత్యతాస్తి న సాస్త్యసత్యత ఏవ ।
వ్యోమ నీరజ తుచ్ఛ తే వనతుచ్ఛతాఽత్ర తు దేవ ॥ (శివశివ) ౭
పఞ్చరత్న కవీశ్వరేణ సునిర్మితం సునయేన ।
గేయమభ్యసనీయమేవ ముముక్షుభిః ప్రణయేన  ॥౮
శివశివ శివేతరతయా కథమిదం కలయేహమ్ ।
శివశివ శివేతరతయా ॥
గఙ్గాతటాన్తవిపినవటమూలనివాసినమ్  ।
ధ్యానే నరహితం శమ్భుమాహ గౌరీ దశాం సఖీ ॥

॥౮.సౌరాష్ట్రరాగేణ  గీయతే ॥
మణ్డనమనుతనునన్దతి   న సఖీ గణయతి విధుమపి భానుమ్ ।
నిన్దతి  కమలం చన్దనమపి  సా పశ్యతి ఖదిరకృశానుమ్ ॥
విరహకృశా భవదీయా భవ విరహకృశా భవ దీయా ।
మానదమదనజతాపభియాదివ తావకపదగమనీయా !! ౧
విరహదవానల కవలితమానసమధ్యగతం మమ కాన్తమ్ ।
మోచయ కథమపి మామితి కథయతి సైషాలపతి  నితాన్తమ్ ॥ (విరహ)౨
నవనలినీదల విరచిత శయనం హిమజలసిక్త సకాశమ్ ।
విలులితమనసా తనుతే వపుషా భస్మీభూతపలాశమ్ ॥ (విరహ) ౩
మలయజపవనం కలయతి గిరిజా విసరన్ముర్మురజాలమ్ ।
వపురతిభరమివ వహతి సతాపం విదలిత మౌక్తికమాలమ్ ॥ (విరహ) ౪
అఞ్జనకలుషిత  నయనజలం బహు ముఞ్చతి ముహురురుతాపమ్ ।
కుచకలశోపరి నిపతిత మాస్రమ్పదముపయాతి  దురాపమ్ ॥ (విరహ)౫

అతిమదనాకృతి వపురపరం తవ భావనయైవ  నికామమ్ ।
ధురి పరికల్ప్య సదాతనపూజాం కురతే సాకిల కమమ్ ॥ (విరహ)౬
మఙ్గలదాయాం  మనసిజజనితం క్షిప్రమపాకురు  ఖేదమ్ ।
కుసుమవితానిత శయనతలోపరి జనయన్ బహురతిభేదమ్ ॥ (విరహ) ౭
దారిద్ర్యా  నలజనితభయం భువి పుంసాం యది శమనీయమ్ ।
పఞ్చరత్న కవిఫణితమిదం భవ భక్తధనం పఠనీయమ్ ॥౮
విరహకృశా భవదీయా భవవిరహ కృశాభవదీయా ।
మానద మదనజ తాపభయాదివ తావకపదగమనీయా ॥

॥౯. దేశాక్షిరాగేణ గీయతే ॥
జననీహృదయం జ్ఞాత్వా  చిన్తయానమివస్థితమ్  ।
ధైర్యమాలం  సా గౌరీ శఙ్కరం సమభాషత ॥
అపనయవిషధరమణిమయహారమ్ ।
జీవయ కథమపి మారితమారమ్ ।
కిం తయా తవ శఙ్కర చిన్తయా ॥ ౧
త్యజ కనకాహ్వయ కుసుమ వితానమ్ ।
వివిధ్న్మాదనపిత్తనిదానమ్ । (కిం తయా)౨
పరిహరభిక్షాటనమతిఘోరమ్ ।
గౌరవలజ్జాం  బహుమతి ఘోరమ్ ॥ (కిం తయా) ౩
రుధిరచషకకృతనారకపాలమ్ ।
విసృజ దహనమయమాయసఫాలమ్ ॥ (కిం తయా) ౪
కరటిత్వంఙమయగజపరి ధానమ్ ।
ముచ విలోపయ దిక్ పరిధానమ్ ॥ (కిం తయా)౫
అస్థి సృక్పరికర్మిత ఫాలమ్ ।
సమ్మృజ్యోన్నయ శశధరబాలమ్ ॥ (కిం తయా)౬
భజసి యదీశ శుభప్రదరూపమ్  ।
ఫలతి మనోరథతరురనురూపమ్ ॥ (కిం తయా) ౭
పఞ్చరత్నకవివరముఖజాతమ్ ।
గిరిజాగీతామృతమవదాతమ్ ॥౮
కిం తయా తవ శఙ్కర చిన్తయా ॥

॥ ౧౦. శ్రీ రాగేణ గీయతే ॥
సంసార సాగరే మన్నాన్ప్రాకృతాన్ బిబుధానపి ।
సమీక్ష్య కారుణ్యవాన్మునిః కశ్చిదభాషత ॥
కుసుమవితానే కనకవిమానే జగదవనాయ వసన్తమ్ ।
విరచితవేషం తనుజితశేషం జనతా భజత భవన్తమ్ ॥ ౧
శివశైలేశో  ధృతభుజగేశో ధర్నతాటవనవాసీ ।
అమరతటిన్యా అనుజభవాన్యా దేవ్యా వసతి విలాసీ ॥
శివశైలేశో  ధృతభుజగేశో ॥
బహుమతమదనే విహరతి సదనే జనయన్పరిజనమోదమ్ ।
అపగతఖేదం ముఖరితవేదం పశ్యత వివిధ వినోదమ్ ॥ (శివశైలే )౨
అవిరతతానం సముదితగానం పశ్యతి నృత్తముదారమ్ ।
ప్రణమత  ముదితం గణయతి సహితం ప్రశమితచిత్తవికారమ్  ॥ (శివశైలే ) ౩
బహుమణి మాయాం కనకసభాయాం నటనం కలయతి సాయమ్ ।
ధరణీ విబుధా ముదితా బహుధా ధ్యాయత చిన్మయకాయమ్ ॥ (శివశైలే ) ౪
నిబిడితకీరే ఘటనాతీరే సాన్ద్రతరాఖిలసారే  ।
పాలితమోదం బాణవినోదం పశ్యన్ హృష్యతి కాలే ॥ (శివశైలే )౫
మఞ్జులగానే  మఙ్గలయానే  మదయతి మనుజ సమాజమ్ ।
దలయతి తోదం జనయతి మోదం భజనీయాకృతిభాజమ్ ॥ (శివశైలే )౬
అనుదితతపనే మృదుతరపవనే ధామ నివసతి సలీలమ్ ।
అవిదితపాదం ప్రతిహతవాదం  భావయ తాదృశ శీలమ్ ॥ (శివశైలే ) ౭
ప్రకటితసేవం  ప్రముదితదేవం  పఞ్చరత్న కవిగీతమ్ ।
పాతక భీతైర్భావవిశుధ్యై   పఠనీయం భవగీతమ్ ॥౮
శివశైలేశో  ధృతభుజగేశో ధటనాతటవనవాసీ ।
అమరతటిన్యా అనుజభవాన్యా దేవ్యా వసతి విలాసీ ॥
శివశైలేశో  ధృతభుజగేశో ॥ ౧

॥ ౧౧.మలహరిరాగేణ గీయతే ॥
స్వాధీనపతికా సాధ్వీ ధీరా రహసి లాలితా ।
పరిష్కృతం ద్రష్టుకామా   పార్వతీ పతిమబ్రవీత్  ॥

కలయ మృదలదలదామ పరిష్కృత నిటిలతలోపరిభాగం
శశధర శకల సముజ్వలదుద్ఘణ  మణిమకుటోదితరాగం
పాహి మానద సోమశేఖర మా భజ భూషణ దోషమ్ ।
యాని విభూషణ భావగతాన్యపి పరిహర తాని సతోషమ్ ॥ ౧
ఉజ్వల నవనవ మణిగణ విలసిత కుణ్డల  మణ్డితగణ్డం 
తవముఖమమలం విలసితనయనం నవమివ చన్ద్రమఖణ్డమ్   ॥ (పాహిమా)౨
కమ్బు సహోదర కణ్ఠ సముజ్వల కాఞ్చనమయ సరజాలమ్ ।
విలుఠతు నాభేరుపరిమనోభవ డోలేవోచితకాలమ్ ॥ (పాహిమా) ౩
ఉడుగణ పరివృత హిమకర బిమ్బమివోపరి వినిహితనీలమ్ ।
విలసతు జఠరే తవమణిపతగం మదనతురఙ్గగమకీలమ్  ॥ (పాహిమా) ౪
బహులతరలతరహారలతాహృది తారావలిరివ కేశే ।
భుజయుగలోపరి కనకమయే తవ కేయూరే జ్వలితాశే ॥ (పాహిమా)౫
కటితట సుఘటిత సారసనావృతకమనీయామ్బరవీతమ్ ।
విరచయ పదకమలోపరి హంసకమఞ్జులశిఞ్జితగీతమ్   ॥ (పాహిమా)౬
మరతకమణిశకలాఞ్చిత కఙ్కణ ధలధలరోచిరూదారమ్ ।
విరచయ కరకమలద్వయమపి తే భక్తజనాభయపారమ్ ॥ (పాహిమా)౭
పఞ్చరత్నకవిచిత్తవికాసజరూద్రాణీపతివేషమ్  ।
కరగత బదరీఫలమివ సుకృతం చిన్తయతామవిశేషమ్ ॥౮
పాహిమానద సోమశేఖర మా భజ భూషణదోషమ్ ।
యాని విభూషణ భావగతాన్యపి పరిహర తాని సతోషమ్ ॥

॥ ౧౨. శఙ్కరాభరణ రాగేణ గీయతే ॥
యోగమాస్థాయ  తిష్టన్తం   శఙ్కరం లోకశఙ్కరమ్ ।
ప్రాప్య  గౌరీ సఖీ ప్రాహ  తదవస్థామిమాం  క్రమాత్  ॥
ధ్యాయతి సీదతి విలపతి వితతమ్ ।
గాయతి తవ గుణగణమపి సతతమ్ ॥
దేవగృహే ముహ్యతి గౌరీ తాపమితా ॥ ౧
ముఞ్చతి నయనజలే ముహుః విమలమ్ ।
సిఞ్చతి ముహురురు కఞ్చుకపటలమ్ ॥ (దేవ)౨
నాలీకం న తు పశ్యతి బాలా

నాలీరపి సా దృష్టరసాలా  ॥ (దేవ) ౩
భూతావేశవశేన నిషణ్ణా ।
యదనధవిలిఖితకురతివిషణ్ణా ॥ (దేవ) ౪
క్రీడావ్యాజవిముక్తాహారాన్  ।
తులనాపరిహత ముక్తాహారా ॥ (దేవ)౫
ఆతపతాపితతనుమతిశేతే ।
తుహిన శిలామయఫలకే సేతే ॥ (దేవ)౬
రోదితి లీలా కలహవిలాపా ।
ఛాదితమదనవిలాసజతాపా ॥ (దేవ) ౭
పఞ్చరత్నకవికల్పితగీతమ్ ।
సోమశేఖరముదేస్తు సుగీతమ్ ॥౮
దేవ గృహే శమ్భో దేవ గృహే ।
ముహ్యతి గౌరీ తాపమితా ॥

॥ ౧౩.ఆహరిరాగేణ గీయతే ॥
శివానురాగజనిత సన్తాపం గోప్తుమక్షమా ।
విజనే మానసీచిన్తామాహ గౌరీమనోరథమ్ ॥
ఆతపమిషేణ యది తాపకరగోపనమ్ ।
శీతోపచారకృతిజనితమతికోపనమ్ ।
కేన వా గోపయేయం తమిహ మనోరథ చిన్తయేయమ్ ॥ ౧
హిమసలిలసేకోఽపి మమ తపనసాధనమ్ ।
మలయజరసస్నపనమపి మానబాధనమ్ ॥ (కేన వా)౨
వ్యజనపవనోఽపి మమ మదనతురగాయతే ।
కుసుమమయశయనమపి దహనశకలాయతే ॥ (కేన వా) ౩
హారలతికా వపుషి మారపాశాయతే ।
శీతకిరణోమి మమ తాపకిరణాయతే ॥ (కేన వా) ౪
నాలీకదల కలితకఞ్జులీధారణమ్  ।
ఆలికరజః పటవదాత్తతనుదారణమ్ ॥ (కేన వా)౫
కర్పూరమిశ్రజమ్బలజలాధికమ్  ।
పశ్యామి పానీయమపి తద్ధదాధికమ్  ॥ (కేన వా)౬
శయనమతిశఙ్కాం హి జనయతి హిమాచలే ।

10 sanskritdocuments.org



గీతశఙ్కరమ్

వలనమపి నీహారశీతే శిలాతలే ॥ (కేన వా) ౭
పఞ్చరత్నాదికవిజాల్పితరసాయనమ్ ।
పరమశివ సాయుజ్యగమన సుగమాయనమ్ ॥౮
కేన వాగోపయేయం తమిహ మనోరథ చిన్తయేదమ్ ॥

॥ ౧౪.ముఖారిరాగేణ గీయతే ॥
కథమపి రతిగేహం ప్రాపయన్తీ  మృగాక్షీ
సరసవచనబాష్పా సాదరం భాషమాణామ్ ।
అపి సపది విదిత్వా జాతకామానిరేకా
సవిధసహచరీ స్వాం భాషమాణేతియాతా ॥
బహుమతమదనే హిమగిరిసదనే సమ్భృతరతిసాధనే ।
కదమపి సవిధం గతయా వివిధం కల్పితకనకాసనే ।
రుచిరే గఙ్గాతటవిపినే  విహరతి పురారిరూమయా ॥ ౧
శిశిరసమీర నిబిడపటీరే చమ్పకసుమనోహరే ।
అవిరతతానం ప్రబలితగానం  రసదలిసుమనోభరే ॥ (రూచిరే)౨
సురభిలసలిలే వికసత కమలే వేతసగహనాన్తరే ।
అవిదితభేదం గతరతిఖేదం కల్పితకుముదాకరే ॥ (రూచిరే) ౩
ప్రకటితకాయే  పరిచితమాయే సఙ్గతభవనోదరే  ।
పాలితగాత్రం  మీలితనేత్రం  విగలతి కలహాదరే ॥ (రూచిరే) ౪
నిబిడితకీరే జలనిధితీరే కల్పకసురభీకృతే ।
పరిచితఖేలం ప్రభురతివేలం  సారసముఖరీకృతే ॥ (రూచిరే)౫
విలుకితచికురే కరధృతముకురే మఙ్గలవనితాజనే  ।
అపగతకుహనం కచభరనహనం కలయన్కమలాననే ॥ (రుచిరే)౬
గతిజితహంసే కలితవతంసే సఙ్గమసమయోదరే  ।
రతమపరిమితం తన్వతిమహితం కిమిహ సపది గమ్యతే ॥ (రూచిరే) ౭
శఙ్కరపాదే శమితవివాదే పఞ్చరత్నశోభితే ।
విలసతు సదయం బుధజనహృదయం పఙ్కజభవపూజితే ॥౮
రుచిరే గఙ్గాతటవిపినే  విహరతి పురారిరూమయా ॥

॥ ౧౫. వరాళిరాగేణ గీయతే ॥
ఆగలఙ్కరలాక్రాన్తమాకల్పితభుజఙ్గమమ్    ।
గోకర్ణోశం  గతా ప్రాహ  వృహదమ్వాదశాం సఖీ ॥
గరలమలినగలజనితభయేన వి
సరతియావిషవచన నయేన
తామవ గోకర్ణేశ్వరహరతాభవగోకర్ణేశ్వర   ॥ ౧
భుజగవలయయుత భుజయుగలేన
జనితభయా వినితగరలేన ॥ (తామవ)౨
మలయపవనమిషతుషదహనేన ।
వ్యసనమితా తవ ముఖపవనేన !! (తామవ) ౩
పికశుకముఖరవకలరణితేన ।
లులితమనాధురిహితఫాణితేన ॥ (తామవ) ౪
మనసిజశరతతికృతదలనేన ।
వ్యాథితతరహృదిరసమిలనేన ॥ (తామవ)౫
సురభిలమలయజరసతపనేన ।
వ్యాథితతరాతపరిపులపనేన ॥ (తామవ)౬
అనలశకలసమదలశయనే ।
న వితథతమా నిశి శశినయనేన ॥ (తామవ) ౭
అవిరలబహువిధహితకథితేన
జనిత సుఖా భవ తవ విహతేన ।
ప్రణమత  భవమిహ శివచరితేన
బృహదమ్బాసుతవిబుధకృతేన ॥౮
పఞ్చరత్నాదిమకవిరచితేన
గోకర్ణేశ్వరగుణచరితేన  ॥
తామవ గోకర్ణేశ్వరహర  తామవ గోకర్ణేశ్వర  ॥

॥ ౧౬. దేశరాటిరాగేణ గీయతే ॥
కామారిణా భగవతా ప్రేషితా  చన్ద్రమౌలినా  ।
మానేన చిరం సా గౌరీ జగౌ హరదశాం సఖీమ్ ॥
గలిత మణిమయమాలో మదనమనుసన్ధాయ  ।

కలితజలజశకలో విరహ దమనశమనాయ ॥
తవ విగమే పురవైరీ  బత సీదతి బాలే ॥
వలతి జలదసమీరే మదనదహనభవాయ ।
దహతి శశికరనికరే స్వసఖీవిజయకరణాయ ॥ (తవ) ౧
పతతి సవిధయతీరే భజగనిలశిమనాయ ।
గలతి యశిరసమీరే కుసుమవిశిఖవిశిఖాయ ॥ (తవ)౨
రసతి విపినమయూరే విరహిజనవిమోహాయ ।
నదతి జలధర వివరే మదనోజ్జీవనాయ  ॥ (తవ) ౩
మిలతి మదన సహాయే కథితే సమ్ప్రతి తేన !

సపది మనసిజవిజయే పఞ్చరత్నవిబుధేన ॥
తవ విగమే పురవైరి  బత సీదతి బాలే ।

॥ ౧౭. కేదారగౌళరాగేణ గీయతే ॥
విహరతి పురరిపురిహమదనవనే ।
కిమితి విషీదతి సఖి వద భవనే ।
శఙ్కరే కురు సఖి భావముమే ॥ ౧
అనుదినమనుసరరహసి వసన్తమ్ ।
తవ ముఖకమలమధూని పిబన్తమ్ ॥ (శఙ్కరే)౨
శశధరలేఖాలఙ్కృతమకుటమ్ ।
నిజతనుశోభారజితనికటమ్ ॥ (శఙ్కరేం) ౩
వికసితసరసిజసున్దర  వదనమ్ ।
రతిమకరధ్వజమఙ్గలసదనమ్  ॥ (శఙ్కరే) ౪
యేన హితామృతసితం త్యజ విఫలమ్ ।
ఇహ సఖి మా కురుయౌవనమఫలమ్ ॥ (శఙ్కరే)౫
లజ్జామానౌ  కథమపి వారయ ।
మేనా మానసరథమపి పూరయ ॥ (శఙ్కరే)౬
భుఙ్క్ష్వ  తపః ఫలమధునోపనతమ్ ।
మఙ్గలభాజనవపుషావనతమ్  ॥ (శఙ్క)౭
పఞ్చరత్నకవిభాషితగానమ్ ।
పార్వతీపతి ముదే రసపానమ్ ॥౮
శఙ్కరే కురు సఖి భావముమే ॥

॥ ౧౮.ముఖారిరాగేణ గీయతే ॥
మానేన విరహం ప్రాప్య  కోపేన కలుషీకృతామ్ ।
గిరిజాముచితైర్వాక్యైర్మానయన్ప్రాహ   శఙ్కరః ॥
నయననలినేన యది పశ్యసి జనప్రియే  వ్యపనయతు దురితమతిదూరమ్ ।
కనకమయమన్దిరే  కమలదలసున్దరే  స తు పిబతు విషయసుఖపూరమ్ ॥
వామలీలే శివే వామలీలే త్యజ సుహృది రోషమపదోషమ్ ।
విషమశరపాతకీ విదలయతి మానసం కామమయిపూరయ సతోషమ్ ॥ ౧
ఖేదయసి మానకరణేన యది మామయే తావకసుఖాయ పతనీయమ్ ।
విరహవిషమరమరస్త్వమియమబలాజనస్తదిదమనుచిన్త్య కరణీయమ్ ॥ (వామ)౨
శ్రమజలధిసాధనం  రతివిరహకారణం పరిహర ముధా మనసి మానమ్ ।
యది వదసి కేవలం మమ హృదయమోహనం ప్రభవామి  తవ సుఖనిదానమ్ ॥(వామ) ౩
ముఖకమలమణ్డనం  తనుజడిమఖణ్డనం  శిశిరసమయోదయస్వేదమ్ ।
ఖదిరరససాదితం కర్పూరభావితం తామ్బూలమాద్రియస్వేదమ్  ॥ (వామ) ౪
అపి జఘన మణ్డలం  మణి రశనయాచితం విరచయ నినాదరమణీయమ్ ।
కుడ్మలాన్తరే నవరత్నమాలికా రోచయతు కాన్తికమనీయమ్ ॥ (వామ)౫
ఉరసి మమ వాసినీ శితి నలినభాసురే శోభయా మమ ఖిలశరీరమ్ ।
పదకమలయోరుపరి మఞ్జీరసిఞ్జితం   శ్రుతిపదం  కలయ మమ ధీరమ్ ॥ (వామ)౬
అయి జధనమణ్డలం  మణిరశనయాచితం విరచయ నినాదరమణీయమ్ ।
కుచఘనాన్తరే నవరత్నమాలికా రోచయతు కాన్తికమనీయమ్ ॥ (వామ) ౭
నహి కలహకాలోయమబలే రతి ప్రియే  మా కృథా వితథమిహ కాలమ్ ।
కమలదల నిర్మితం కాముక మనోహరం శయనమవలోకయ విశాలమ్ ।
హరముఖసమీరితం హిమగిరి సుతాహితం పఞ్చరత్నాదికవిగీతం
రతికలహ భఞ్జనం  శ్రుతి  శిఖర బన్ధురం  శ్రోతవ్యమేతదవిగీతమ్  ॥౮
వామలీలే శివే వామలీలే త్యజ సుహృదిరోషమపదోషం
విషమశరపాతకీ విదలయచి మానసం కామయాయిపూరయ సతోషమ్ ॥

॥ ౧౯.సారఙ్గభైరవీ   రాగేణ గీయతే ॥
భర్తుస్సమారాధనమన్తరేణ భావో నహి స్యాదితి నిశ్చయేపి ।

సఞ్జాతమన్దాక్షతయా   విహస్తాం తాం బోధయామాస సఖీ క్రమేణ  ॥
అనుదినమరూణ కరాఙ్కురజృమ్భిత కుసుమశరాసన బాణమ్ ।
ఆహార పూజయ హరపదమిచిరాదవిదితతరపరిమాణమ్ ॥
స్నిగ్ధే పురమథనం పరివృఢమనునయ బాలే ॥ ౧
పఙ్కజభవనవ పఙ్కజలోచన భావనయాపి దురాపమ్ ।
శఙ్కరచరణజుషామపి విదుషాం పరిహతమానసతాపమ్ ॥ (స్నిగ్ధే )౨
శోభనపూర్వకగోమయగోముఖ రఙ్గలతాభిరుపేతమ్  ।
కురు కల్యాణ నిదానమిహాశ్రమసమ్మామోదేన  సమేతమ్ ॥ (స్నిగ్ధే ) ౩
చేలాజినకుశకల్పిత మాసనమాస్తీర్యోదక పాత్రమ్  ।
ఆనీయాన్తిక మధివస శమ్భోరానమ్భ్యానత గాత్రమ్  । (స్నిగ్ధే ) ౪
కుఙ్కుమచన్దనధనసారేక్షురసాదిరసాయనజాతమ్  ।
సమ్పాద్యోన్నత వేదితలోపరి హరమారాధయ భాతమ్ ॥ (స్నిగ్ధే )౫
మోచాకేరరసాలకపిత్థఫలాది  నివేదయ కామమ్ ।
దీపాధన తోషిత మయి కురు పశ్చాద్ధాపయ  కామమ్ ॥ (స్నిగ్ధే )౬
శమ్భో శఙ్కర శశధర శేఖర సామ్బ శర్వ భవమోచన ।
భక్తజనప్రియ  పరమదయాలో పాహి పద్మనిభలోచన । (స్నిగ్ధే )౭
ఇచి సఖి కథితం గిరిజాచరితం పఞ్చరత్న కవిగీతమ్ ।
యోఽసౌ గాయతి సాయం ప్రాతర్దురితం   తరతి పరీతమ్ ॥
స్నిగ్ధే పురమథనం పరివృఢమనునయ బాలే ॥౮

॥౨౦.మధ్యమావతి గ్ణ గీయతే ॥
త్యక్తాతాపసవేషమాదిమరసం ప్రాప్తా  జగన్మోహినీ
శ‍ృఙ్గారాదిరసాయనం  త్రిజగతామానన్దసన్దాపినమ్    ।
మన్దారప్రభవప్రసూనకలికాసౌరమ్భసాన్ద్రీకృతం   
గౌరీశఙ్కరమేవ కేలిసదనే సానన్దమైక్షిష్టతమ్    ॥
గౌరీముఖ సరసీరుహ దర్శన హర్షితమానసహంసమ్  ।
తుహినాచలమివ భువన విమోహన శశదర శకలవతంసమ్ ।
సాదరమైక్షత  సా కరుణాకరమానన్దోజ్వలహాసమ్  ॥ ౧
నయనమనోహరవదన నిశాకరవఞ్చిత హిమకరబిమ్బమ్ ।
చుమ్బనలోలుప చఞ్చలపుటయుగ దన్తవసనమిషబిమ్బమ్ ॥ (హరమే)౨

gItashankaram.pdf 15



గీతశఙ్కరమ్

సురభిసరోరుహమృదులదలోపమనయనమమానమసఙ్గమ్  ।
క్షీరామ్భోనిధివేలాతటమివ ముక్తాఫలకుల సఙ్గమ్  ॥ (హరమే) ౩
కోమలమణిగణఘటిత మనోరమ కుణ్డలమణ్డిత   గణ్డమ్  ।
చిన్తామణిమివ చిన్తిత ఫలదమ భఙ్గురసచ్చిదఖణ్డమ్   ॥ (హరమే) ౪
అమ్బుద కోకిలషట్చరణ స్వనమఙ్గీకృత్య  వసన్తమ్ ।
శమ్బరవైరి  సమాగమ కారణమప్పాదృత్య వసన్తమ్ ॥ (హరమే)౫
మృగమద చన్దన  సురభిల కన్ధరమతిధవలం  భగవన్తమ్ ।
నవమదనోచిత విహరణ సాధన శయనీయే ప్రభవన్తమ్  ॥ (హరమే)౬
వేధో హరిముఖ విబుధ మనోరథ కల్పకకల్పక కన్దమ్  ।
సాకూతస్మిత లీలా వేక్షణమాలాయుక్తమమన్దమ్  ॥ (హరమే) ౭
సూత్రే మణిమివ గుమ్భితమమలం పఞ్చరత్న కవిబన్ధమ్  ।
పశ్యత విబుధా భక్ దమనిశం గిరిజాకరుణాగన్ధమ్  ।౮
హర మే వర సంవరమచిరద్వితి భాసం
సాదరమైక్షత  సా కరుణాకరమానన్దోజ్వలహాసమ్  ॥

॥౨౧. దేశరాటిరాగేణ గీయతే ॥
చూడామణీకృత శశాఙ్క కలాసముద్యజ్జ్యోత్స్నావితానబహలీకృతచన్ద్రపాదైః    ।
ఉద్దీపితే  రహసి కేలిగృహే నివిష్టం  దృష్ట్వా  హరం హరసఖీమియమిత్యువాచ ॥
కఞ్జదల  పిఞ్చరిత కామభవనే ఇహ విహర రహసి నవకున్దరదనే  ।
సపది బాలే మఙ్గలనిదానం  సఖి పురారిం రఞ్జయ  పురేవ ॥ ౧
పరిలగ్ననవరత్నమఞ్చఫలకే ।
ఇహ విహర పరమశివభోగరసికే । (సపది)౨
శశిశకలమమృదుపవనజాత మదనే ।
ఇహ విహర కుసుమశరణబాణనయనే ॥ (సపది) ౩
కమలవనగన్ధవహ  సుమనోహరే ।
ఇహ విహర విషమశరకాతరతరే ॥ (సపది) ౪
సురభిభవకుసుమశరపోషితరమే ।
ఇహ విహర వినవమదనసాధకతమే ॥ (సపది)౫
అతిధవలమృదులతరశయనోదరే ।
ఇహ విహర వివిధరతిభేద చతురే (సపది)౬
కన్దలిత  కోరకితచమ్పకవనే ।

ఇహ విహర కుటిలతరకున్తలగణే ॥ (సపది) ౭
పఞ్చరత్నాదికవి వర్ణితహరే
ఇహ విహర మదనబహుమానసమరే ॥౮
సపది బాలే మఙ్గలనిదానమ్  ।
సఖి పురారిం రఞ్జయ  పురేవ ॥

॥౨౨.నాథనామక్రియారాగేణ  గీయతే ॥
మానేన విరహం ప్రాప్య  సీదమానాం మనాస్వినీ ।
శఙ్కరః ప్రణయాదాహ  గిరిజామనురఞ్జయన్  ॥
కుసుమవితానితశయనమలఙ్కురు సునిహితపదాసవిలాసమ్ ।
తవ పదపద్మ సపన సరోరుహమిదముపయాత్వవికాసమ్ ॥
ఇహ సవిధే నివసన్తం భవమవలోకయ బాలే ॥ ౧
అనిలగలిత సుమలక భరం తవ దృఢనహనం కలయేహమ్ ।
నిటిలతలే తవ మృగమదతిలకం మలయజగన్ధి చ దేహమ్ ॥ (ఇహ)౨
పరిహర విరహదమశుభకరం తవ విఫలమముం హృది మానమ్ ।
శ్రుతిసుఖదన్తవ  ముఖకమలోదితమయి దయితే కురు గానమ్ ॥ (ఇహ)౩
కుచకలశోపరి పత్రలతామయి  విలిఖాభ్యపనయచోలమ్ ।
అనుభవదయితే సహచర సవిధే ఖేలనమజునవడోలమ్ ॥ (ఇహ) ౪
లమ్బితపదయుగలే తవ కామినియోజితయావకసారమ్ ।
అమ్బరమసితద్యుతిరివ లమ్భయ మామవలమ్బితహారమ్ ॥ (ఇహ)౫
మామయి మధురం తావకమధురం పాయయ పయ ఇవ బాలమ్ ।
వపురిదమబలే కబలయవపుషా శాఖయవార్జునశాలమ్  ॥ (ఇహ)౬
అయి రశనాగుణ ముదితరవం కురు నానాసిఞ్జిత  భేదమ్ ।
విహర యథారుచి విగతాభయాస్మసఞ్జాతం  త్యజ ఖేదమ్ ॥ (ఇహ)౭
విలులిత చుకురం తవ ముఖ కమలం శ్రమజల  కలుషి కపోలం
ముహురభి వాఞ్ఛతి నను మమమానసమవలోకితుమతిలోలమ్ ।
పఞ్చరత్నకవిభణితమిదం భవభక్తజనాభయదానం
కలయతు గిరిజాపతిపరితోషం బహు కల్యాణనిదానమ్ ॥౮
ఇహ సవిధే నివసన్తం భవమవలోకయ బాలే ॥

॥౨౩.మఙ్గళకైశికిరాగేణ   గీయతే ॥
రమ్యసానువన్ద్దేశే  శివశైలస్య  కన్దరే  ।
క్రీఙన్తం   శివశైలేశం  కల్యాణీ ప్రాహ  శఙ్కరమ్ ॥ ౧
దనుజభయఙ్కర శఙ్కర హర కరజేన నిజేన భుజాన్తరే ।
నఖపదచన్ద్రకలాం  కురు కుచయుగలే గలితాన్తరే ॥
గిరిజాజగావితి సున్దరే  శివశైలసానుకన్ధరే   ॥
విరచితమణ్డన  ఖణ్డన  తనుజితమన్మథ ఘటయ యథోచిత్తమ్ ।
శశధరశేఖర చన్ద్రమసం  మకుటేన సుయోజితమ్ ॥౨ (గిరిజా)

మృగమదచన్దన  నిన్దనకలుషిత  నిటిలతలం తిలకాఞ్చితమ్ ।
పరిహరభీషణభూషణమనుతను పురహర తవ యది వాఞ్ఛితమ్ ॥ ౩ (గిరిజా)

కుచయుగలే చ గలే చ నిరన్తర కుఙ్కుమ చన్దన  రోపణమ్ ।
కలయ విలోలకపోల విచిత్రిత  పత్ర విలేఖన గోపనమ్ ॥ (గిరిజా) ౪
నిత్యనిరఞ్జన  ఖఞ్జన  కోపనలేపనశోభన మఞ్జనమ్  ।
నను నయ నయనే కువలయ సదృశే భువన విమోహనరఞ్జనమ్  ॥ (గిరిజా)౫
ఉరసి విరన్తరదన్తురహార లతా పరికర్మిత కఞ్జుకమ్  ।
యోజయమోదయలోచన చన్ద్రికయా  శుకముత్సుక చఞ్చుకమ్ ॥ (గిరిజా)౬
అనుదిత దూషణ భూషణ భూషితమాత్మానం తవ ఖేలయ ।
శివశైలేశ  మహేశ మనోహర నిత్యం మామపి వేలయ ॥ (గిరిజా)౭
శివగిరి వివరే రుచిరే వచనం కల్పాణ్యా మృదు సంహితమ్ ।
శ్రుతిపథ  మధురం భిదురం విపదాం పఞ్చరత్న కవి బృంహితమ్ ॥
గిరిజాజగావితి సున్దరే  శివశైలసానుకన్దరే   ॥

॥౨౪.హిమీరకల్యాణిరాగేణ గీయతే ॥
ఋతు సమయోచిత కరణ కలా పాగలిత మదనకృత మానసతాపా ।
కామజనితజవా కమనీయరూపా కామజనితజవ ॥
విహరతి రహసి పురరిపుణా ॥ ౧
స్మరణావిషయరతి విఘటితచోలా ।
విహితచరణయుగచలనవడోలా । (కామజ)౨
కుచతటవిలసిత కోమల హారా ।
కుసుమనికరయుత కున్తలభారా ॥ (కామజ) ౩

మృగమద సురభిల కలుష కపోలా ।
పురరిపుణా సహ విహరణ లోలా ॥ (కామజ) ౪
జన విలమ్బితగమన విశేషా ।
మదనవిజృమ్భిత సమర దృగేషా ॥ (కామజ)౫
మన్దస్మిత  యుత వదన సరోజా ।
కన్దర్పోత్సవ  కలశోరోజా ॥ (కామజ)౬
హంసళహంస పదామ్బుజయుగలా ।
శమ్భుతనూకృత నిజతనుశబలా ॥ (కామజ) ౭
పఞ్చరత్నకవి కల్పిత కామా ।
పరమశివాహిత పఙ్కజ దామా ॥౮
కామజనిత జవా కమనీయ రూపా
విహరతి రహసి పురరిపుణా ॥
॥ ఇతి శ్రీ కవికులతిలకాయమానానన్తయజ్వకులకలశ
సిన్ధుకౌస్తుభాయమానకృష్ణదీక్షితతుర్యతనయమృత్యుఞ్జయార్య  
తనుసమ్భవానన్తనారాయణ నామధేయ పఞ్చరత్నకవికృతం
గీతశఙ్కరం సమాతమ్ ॥
రచితం శఙ్కరచరితం బృహదమ్బాగర్భసమ్భవేనేదమ్ ।
మోదాయ భవతు సుదృశామనురణితం శుకబాలకేనైవ  ॥
శ్రీః  దేవ్యై  నమః । శుభమస్తు । శ్రీః  ॥

